
AATTAASSSSUUTT  IINNAATTSSIISSAARRTTUUNNII  

 

ATASSUT      UPA14/125-1 

Gerhardt Petersen     19.03.2014 

 

Uunga siunnersuut: Unammilleqatigiinneq pillugu Inatsisartut inatsisaat nr. xx, xx. 2014-

imeersoq (unammilleqatigiinnermut inatsit). 

(Inuussutissarsiornermut Aatsitassanullu Naalakkersuisoq) 

 

Unammilleqatigiinneq pillugu Inatsisartut inatsisaattut siunnersuut ATASSUT-mit makkuninnga 

oqaaseqaateqarfigissavarput: 

 

Tuniniaanissamik nittarsaassisarneq aamma nalunaaqutsersuisarneq pillugu Inatsisartut 

inatsisissaattut siunnersuut ippassaq marlunngornermi martsip ulluisa 18-ianni 2014-mi 

siullermeerneqarneranut atatillugu ATASSUT-mit  Naalakkersuisut qinnuigaagut Atuisartut 

Siunnersuisoqatigiiffiat taassumalu allaffissornikkut ingerlatsivia qanoq eqqarsaataanersoq 

erseqqissaataasumik nassuiaateqartoqassasoq. 

 

Ullumikkut siunnersuummik matuminnga suliaqarnitsinni apeqquterput taanna attuumassuteqarpoq, 

tassami inatsisissatut siunnersuutit taakku marluk taamatut iluseqarlutik akuersissutigineqassappata 

Atuisartoqarnermut Unammilleqatigiinnermullu Aqutsisoqarfik pilersinneqartussaavoq, 

taamaalillunilu Atuisartut Siunnersuisoqatigiiffiat, allaffeqarfia aammalu sumiiffinni atuisartut 

siunnersuisoqatigiivi atorunnaarsinneqartussaapput, taamatuttaaq Unammilleqatigiinnermut 

Ataatsimiititaliaq atorunnaarsinneqartussaavoq. 

 

ATASSUT-mit kissaatigilluinnarparput inatsisitigut sinaakkutarineqartut 

atorunnaarsinneqarnerisigut nutaamillu inatsisitigut sinaakkusiisoqarneratigut Kalaallit Nunatsinni 

atuisartut aammalu inuussutissarsiutinik ingerlataqartut ajornerusumik 

atugaqalersinneqassanngitsut, taamaammallu matumani aamma kaammattuutigissavarput suliassat 

pineqartut peqqissaarullugit, aammalu piffissaq pisariaqartinneqartoq atorlugu suliarineqassasut. 

Unammilleqatigiinneq pillugu Inatsisartut inatsisissaattut siunnersuut iluarisimaakkatsinnik 

kalluarneqartussanit ataatsimut isigalugu iluarisimaarneqartoq maluginiarparput, taamatuttaaq 

kissaatit immikkuualuttut saqqummiunneqarsimasut siunnersuutip siullermeerneqannginnerani 

annertuumik naaperiarneqarsimammata iluarisimaarparput. 

 

Inatsisissatut siunnersuut manna aqqutigalugu aatsaat taamak ersaritsigilissaaq ATASSUT-mit 

anguniartuagarput, tassalu inuussutissarsiornermik ingerlatsinermi pisortat naqisimanninnerisa 

minnerulersinneqarnissaanik anguniagaqarneq, taamaattorli aamma iluarisimaarparput Nunatsinni 

Kommunit killeqareeqisumik aningaasaleeqataasinnaasarnerat innarlerniarneqanngitsoq 

erseqqissaatigineqarmat, tassami ilisimavarput Kommunit inangiinissamik 

siunertaqanngikkaluarlutik sumiiffinni inuussutissarsiuteqalerniartunut “ernisussioqataasutut” 

inissisimasinnaanerat sumiiffigisani inuussutissarsiornermik ingerlataqarnerup 

nukittunerulissutigisarai, aningaasameernerullu naaffeqanngiusattup nalaani Kommunip aammalu 

inuussutissarsiuteqartut iluaqutigisaanik periarfissaqartitsineq ATASSUT-mit 

tapersersornartuutikkatsigu erseqqissaatigissavarput. 

 

Suliffeqarfiit akit pillugit anngiortumik isumaqatigiissuteqarlutik unammillerneq tunngaviginagu 

sapinngisamilli annerpaamik aningaasarsiorniarnissaq tunngavigalugu ingerlatsiniarsinnaanerat 

pakkersimaarniarlugu sukaterisoqarnissaanik siunniussaqartoqarmat ATASSUT-mit 

pissusissamisoortutut isigaarput, imaanngilaq pasinnikkatta, kisiannili atuisut, pisortaappata, 

namminersortuuppata inuilluunniit ataasiakkaajuppata piaaraluni akisunaakkamik 

sullinneqartannginnissaat qulakkeersimassallugu pisariaqarmat. 

 

Inatsisissatut siunnersuut annertummat, aammalu ullormut oqaluuserisassamut 124-mut 

attuumassuteqarmat, tassa inatsisit taakku tunngavigalugit Atuisartoqarnermut 

Unammilleqatigiinnermullu Aqutsisoqarfimmik pilersitsisoqarnissaanik siunertaqartoqarmat, 

ATASSUT-mit immikkuualuttut matumani pulaterfiginngikkaluarlutigit inassutigissavarput 

siunnersuut aappassaaneerneqartinnagu Inatsisartut Inuussutissarsiornermut Ataatsimiititaliaanut 

suliassanngortinneqassasoq. 


